
Un gioiello comme quello!

Via levaeveghe o cappello.

Qualche fulmine o vegnià

Che pe tëra o rovinià.

Mi mae cäi son tanto stracco

Che no posso ciù giâ.

Vegnio vëgio! ascì per bacco!

A mae fede de battaeximo

Non l’ho mai vosciûa miâ.

Assettemmose un pittin:

E parlemmo cian ciannin

Chi tra noi de çerte cose

Che se veddan pe Çittae,

Senza lenti e canocciale.

Mi ve diggo a mae veitae,

Che me pâ ch'a vadde male

Diggo in genere costummi,

Religion e probitae.

O l’è o secolo di lummi!

Ma son lummi che fan fumme,

E da caïze in quantitae.

Semmo oxelli tutti ciumme,

E tornemmo a poco a poco

Quattro secoli inderrae.

Pe ambizion de vende assae

E pe invidia se rovin-nan

Un con l’âtro i butteghae.

E i artisti s’assacin-nan

Con voêi fâ mille mestae.

I speziae dan purgativi,

Pilloe, povee, e fan o mëgo,

E, belliscimo ripiego!,

Mette o mëgo lavativi.

Fin da praeve vêu fâ o cêgo,

Che per forza ogni pittin

O ve parla in bon latin.

Cresce o lusso e l’ambizion

Ogni giorno feua de moddo,

